
Mmm! Ogla da!   

gan Catrin Roberts

Cefndir Beiblaidd:

Mathew 26:6-13

Cymeriadau:

Person 1





Person 2





Person 3





Darllenwr

Offer:
Platiau, ffyrc, cwpannau.  Gellir chwistrellu ogla da neu losgi olew ogla da cyn dechrau’r sgets 

(Dylai’r tri ddod i’r llwyfan yn cario plat, cwpan  a fforc bob un.  Dylid gosod bwrdd o flaen y Sêt Fawr, neu ar flaen y llwyfan.  Dylai’r darllenwr eistedd yn y pulpud / tu cefn i’r actorion gan mai ef sy’n darllen geiriau Iesu.   Y tri yn eistedd ac esgus bwyta)

Person 1:
Pw!  Beth ydy’r ogla yna?

Person 3:
Channel No 5 neu Poison, rydw i’n meddwl.

Person 1:
Shadrach?  Wyt ti wedi dechrau benthyg persawr Rebecca?

Person 2:
Nac ydw, siŵr iawn.  Nid fi sy’n ogla!

Person 1:
Mater o farn.  Pw!  Mae’r ogla mor gryf, alla i ddim bwyta.  Ydy Seimon y gwahanglwyf – sydd ddim yn wahanglwyf erbyn hyn – wedi prynu cant o Plug In Air Freshners?

Person 3:
(yn edrych dros ei ysgwydd i gyfeiriad y pulpud/cefn y llwyfan)

Na.  Rhyw ddynes sy newydd dorri potel o ennaint dros draed Iesu.

Person 1:
Y! (y ddau yn codi i edrych i’r un cyfeiriad)

a 2

Person 2:
Ti’n iawn.  Ac edrychwch pwy ydy hi! (yn eistedd)

Wel, wel.  Pwy ofynnodd iddi HI ddod yma?!

Person 3:
Pam?  Pwy ydy hi?

Person 2:
Rwyt ti’n rhy ifanc i wybod.


(rhoi bys ar ei geg)


Taw piau hi!  

Ych a fi!  Mae’r drewdod yma yn troi fy stumog.

Person 3: 
(yn codi i edrych eto)


Mae yna drafod mawr wrth fwrdd Iesu.  Mae’n rhai o ffrindiau Iesu yn edrych yn flin.

Person 1:
Rydw i’n synnu dim!  Meddyliwch am gost yr ennaint. Petai’r ddynes wedi gwerthu’r stwff, fyddai digon o arian i fwydo holl dlodion Bethania, Bethffage a Bethlehem!

Darllenwr:
Adnod 10-13

Person 3:
Glywsoch chi hynny?  Pam fod Iesu’n siarad am gael ei gladdu?  Ydy o’n sâl?

Person 2:
Nac ydy.  Mae’n iach fel cneuen.

Person 1:
 Ond rydw i wedi clywed sôn ei fod am fynd i Jerwsalem, a bod yr awdurdodau yno am ei waed.

Person 2:
Bydd neb yn meiddio cyffwrdd Iesu.  Mae o mor boblogaidd.

Person 1:
Wn i ddim.  Pw!  Rhaid i mi fynd allan i gael awyr iach. Mae’n siŵr fod pobl Jerwsalem yn gallu oglau’r ennaint yna. Dewch, cyn i mi gael pwl o asthma, a mygu i farwolaeth.  Pw!


(y tri yn gadael) 

